
М.Н. Пошановтың диссертациялық зерттеу жұмысы биопрепараттардың және 

топырақтың тұздану дәрежесінің жүгері өнімділігіне әсерін зерттеуге (Түркістан облысы 

Шәуілдір суармалы алқабы мысалында) және тұзданған топырақтарда жүгері өнімділігін 

арттырудың ғылыми және практикалық негіздерін әзірлеуге арналған. 

Әлемде шамамен 950 миллион гектар ауылшаруашылығы мақсатындағы жерлер 

тұзданған және 77 миллион гектар тұзды сумен суарылады. Болжам бойынша, 2050 жылға 

қарай тұздану өңделетін аумақтардың 50% - дан астамына әсер етеді. 

Қазақстанның ғана емес, Орталық Азияның суармалы жерлерінің мәселелерінің бірі - 

орташа және күшті екінші реттік тұздану процестерінің дамуынан, жер асты сулары 

деңгейінің көтерілуінен және олардың минералдануының артуынан (ол кейбір жерлерде 900-

1100 мг/L-1 мәніне жетеді) туындайтын деградация. 

Қазіргі уақытта Қазақстан Республикасында ауыл шаруашылығы алқаптарының жалпы 

ауданында шамамен 36 млн.га тұзданған (16,6%) және 58 млн. га сортаң (27%) топырақ бар. 

Суармалы жерлердің негізгі алқаптары Қазақстанның оңтүстігінде, атап айтқанда, 

егіншіліктің жоғары мәдениетін жеткізуші және суарудың озық технологияларын 

пайдаланудың флагманы болып табылатын Түркістан (бұрынғы Оңтүстік Қазақстан) 

облысының аумағында орналасқан. 2020 жылғы деректерге сәйкес облыс бойынша суармалы 

жерлердің жалпы ауданы 573,9 мың га құрайды, оның ішінде ауыл шаруашылығы 

дақылдарын егуге 509,1 мың га, ал 64, 8 мың га (11%) ауыл шаруашылығы айналымынан 

шыққан. 

Қазақстанның Оңтүстігіндегі суармалы аймақтың жетекші дақылдарының бірі дәндік 

және сүрлемге өсірілетін жүгері болып табылады. ҚР Статистика агенттігінің деректері 

бойынша 2020 жылы жүгерінің егістік алқабы 274 мың гектарды құрады, оның ішінде 

дәндікке 164,3 мың гектар, сүрлемге – 109,7 мың гектар. Жүгері – ең маңызды жемдік және 

азық-түлік дақылдарының бірі. 

Диссертацияның кіріспесінде докторант тақырыпты таңдауды негіздейді, сонымен 

қатар зерттеудің мақсаттары мен міндеттерін тұжырымдайды, зерттеу нысаны мен 

тақырыбын анықтайды. 

Ғылыми жаңалығы, топырақтың мелиорациялық жағдайын зерттеу үшін ЖҚЗ және 

ГАЖ технологияларының деректерін пайдалану, жер бетілік зерттеу әдістерімен 

салыстырғанда жеделдігімен, жеткілікті дәлдігімен, үлкен аумақты қамтуымен және 

салыстырмалы арзандығымен ерекшеленетін мүмкіндігін зерттеулерде дәлелдеді. Бұл 

басқарушылық шешімдерді жедел қабылдау үшін ақпарат алуға мүмкіндік береді. 

Жұмыстың мақсаты – биопрепараттарды қолдану негізінде дәндік жүгерінің өнімділігін 

арттыру және Шәуілдір суармалы алқабының суармалы топырақтарының мелиоративтік 

жағдайын жақсарту. 

Жоғарыда келтірілген мақсатқа сәйкес, Шәуілдір суармалы алқабындағы әр түрлі 

дәрежеде тұзданған суармалы топырақтарда жүгеріні дәндік және жасыл массаға өсіру 

кезінде отандық өнім «Биоэкогум» жаңа биологиялық гуминді препаратын қолдану 

технологиясы ғылыми негізделген. 

Суармалы топырақтардың мелиоративтік жағдайы бірқатар факторларға, соның ішінде 

жер асты суларының параметрлеріне, топырақ ерітіндісінің концентрациясына, суару 

режиміне, суармалы судың сапасына, топырақтың механикалық құрамына, сондай–ақ жердің 

геоморфологиялық-литологиялық құрылымына және климаттық жағдайларға байланысты. 

Тұздық түсірілім нәтижелері бойынша, шаруашылық жеріндегі 0-20 см қабатындағы 

топырақтың тұздану дәрежесі бойынша – тұзданбағаннан қатты тұздануға дейінгі 



топырақтар кездесетіні анықталды. Топырақтың жоғарғы қабатында тұздану деңгейі әлсіз 

және тұзданбаған учаскелер жалпы аумақтың 78%, ал орташа және күшті 22% құрады. 

Тереңдіктің артуымен топырақтың тұздану дәрежесінің жоғарылауы байқалады. 

Сонымен, орташа және күшті дәрежеде тұзданған 20-50 см топырақ қабаты зерттелген 

аумақтың 40% алып жатыр, ал 50-ден 100 см-ге дейінгі тереңдікте қатты тұзданған 

жерлердің үлесі 61% құрады. 

Автор жүгерінің басқа дақылдармен салыстырғанда тұзға төзімділігі өте төмен екенін 

көрсете алды. Төзімділік шегі  топырақтағы барлық тұздардың қосындысының 0,4% 

құрайды, ал хлоридтер одан да аз - 0,1  %. Сондықтан жүгерінің тамыры тұзды жер асты 

суларын өте әлсіз сіңіреді. 

Топырақтың екінші реттік тұздануы мен топырақтың сорлануының жағымсыз 

үрдістерінің дамуы нәтижесінде жердің экологиялық жағдайының нашарлауы суармалы 

жерлердің деградациясына әкеледі және бұл өсімдік шаруашылығының өнімділігінің 

төмендеуіне әкеледі. 

Топырақтағы тұздардың жоғары концентрациясы судың түсуін қиындатып қана 

қоймайды, сонымен қатар өсімдіктерді тікелей зақымдауы және тіпті топырақ құрылымын 

бұзуы мүмкін, оның кеуектілігін төмендетіп, суды сіңіру қасиеттерін нашарлататыны белгілі. 

Тұзданған топырақтарда минералды тұздар өсімдіктерге зиянды мөлшерде кездеседі. Ауыл 

шаруашылығы дақылдарының өспеуі, кескінде топырақ массасының 0,25% - дан астамы тұз 

болған кезде басталады. 

Тұзға төзімділіктің ең төмен деңгейі көктеу кезінде байқалады, ол жасына қарай 

артады. Сондықтан тұзданған топыраққа себу кезінде тұқымның өнуін арттыру үшін барлық 

жағдайларды жасау қажет. Төрт жыл бойы тұзданған топыраққа себу арқылы көбейтілген 

тұқымдарды егу, жүгерінің өнгіштігін жоғарылататыны анықталды. Тұқымның өнуінің 

бірінші күнінде мұндай тұқымдардың 51% шығады, ал қарапайым тұқымдардың тек 11% 

шығады. Сондықтан тұзданған топыраққа себу үшін осы топырақта өсірілген жүгері 

тұқымын алған жөн. 

Диссертант тұзданған топырақта жүгеріден тұрақты өнім алуға мүмкіндік беретін 

агротәсіл ұсынды. Биоэкогум биопрепаратын қолдану ауыл шаруашылығы дақылдарының 

экстремалды жағдайларға (тұздануға) биоэнергетикасы мен экологиялық тұрақтылығын 

арттырады. 

Бұл препарат ауыл шаруашылығы дақылдарының өсуі мен дамуын реттегіш аз көлемді 

және әмбебап биостимулятор болып табылады. Технология ауыл шаруашылығы 

өсімдіктерінің тұқымдарын оңтайлы технологиялық режимдерде (препараттардың жұмыс 

ерітінділерінің концентрациясы, тұқымдарды жібіту уақыты) себу алдында өңдеуден, 

сондай-ақ вегетациялық өсімдіктерді бір вегетацияда 2 рет бүркуден тұрады. Биоэкогум 

жүгері тұқымдарының өну энергиясын және өнгіштігін, вегетативті массаның өсуін, өнімді 

түптенудің және ауылшаруашылық өсімдіктерінің биологиялық өнімділігін арттыратыны 

дәлелденді. 

Топырақ құнарлылығының артуы топырақта органикалық заттардың көбірек 

жиналуына байланысты (тамыр массасының жоғарылауы) болады. Ауылшаруашылық 

дақылдарының өнімділігін арттыру үшін препаратты қолдану ауылшаруашылық өнімдерін 

өндірушілер үшін өте тиімді, өйткені дақыл өсіруге препаратты дайындау мен қолдануға 

жұмсалатын шығындар 4% - дан аспайды. 

Тұзданбаған топырақтарда тұқымдарды биологиялық препаратпен өңдеу кезінде өну 

энергиясы 83% - ға дейін өсті. Топырақтың тұздану дәрежесінің жоғарылауына байланысты 

бұл көрсеткіш 83-75% құрады. Тұқымды «БиоэкоГуммен» егу алдындағы өңдеу бақылауда 

73-тен 92% - ға дейін болса, өңдегенде 91-ден 95%-ды құрап тұқымның өнуіне де оң әсер 

етті. 

Осылайша, тұзданған топырақта өсірілген жүгері тұқымы болмаған жағдайда, 

тұқымның өнуін арттыру үшін «БиоЭкоГум» биопрепаратының тұқымды  өңдеу әдісін 

қолдануға болады.   

Жүгері дәнінің жоғары өнімділігі қолайлы жағдайларда дақыл құрылымының негізгі 

элементтерінің қалыптасуына байланысты. Алынған мәліметтерге сәйкес зерттелген 



факторлар жүгері дәнінің өнімділігіне айтарлықтай әсер етті. Тұқымдарды өңдеу және 

өсімдіктердің өсіп-өнуі кезінде бүрку тұзданбаған топырақтарда бақылау нұсқасында 

өнімділік 77,1 ц/га кезінде, жүгері өнімділігін 40,0% - ға дейін арттырды. Әлсіз және орташа 

тұзданған топырақтарда биотыңайтқышпен өңделген кезде 83,9 және 81,2 ц/га дәндік өнімі 

алынса, өңдемегенде тиісінше 63,5 және 62,5 ц/га құрады. Яғни, өсім 30-32% құрады. Күшті 

тұзданған топырақтарда бақылауда өнімділік - 47,1 ц/га болған кезде, жүгерінің дәндік 

өнімінің өсімі 11,4 % (53,4 ц/га) құрады. 

